
泛石湖

作者：戴良　元末明初

本作品收錄於《列朝詩集/甲前05》

束髮企名都，游宦及茲年。

遂陪登瀛侶，來上泛湖船。

冰光曜殘日，林影溢中天。

巖穴停橈見，樓臺鼓枻看。

蒼蒼斂暝色，冪冪曳寒煙。

菰蒲有餘淒，鷗鷺相與閒。

窈窕趨回浦，蕩漾媚遙川。

水宿怯宵清，蓬臥愛月穿。

俯視潛夜魚，仰睇衝曉鳶。

窘身愧浮霄，斂志慚躍淵。

何當謝冠履，歲晏此盤旋。

泛石湖

此作品在全世界都属于公有领域，因为作者逝世已经超过100年，且作品于1931年1月1日

之前出版。

